
 Müasir dövrdə xüsusi təhsil sahəsində əsas məqsədlərdən 
biri autizm spektr pozuntusu olan uşaqların cəmiyyətə inte-
qrasiyası, onların akademik və sosial bacarıqlarının inkişaf 
etdirilməsidir. Bu istiqamətdə riyazi biliklərin mənimsədilmə-
si mühüm yer tutur. Riyaziyyat gündəlik həyatda alış-veriş, 
zaman anlayışı, ölçmə, müqayisə və problem həlli kimi 
bacarıqların formalaşmasına xidmət edir. Lakin autizmli 
uşaqlarda diqqət çatışmazlığı, nitq və ünsiyyət çətinlikləri, ab-
strakt anlayışların qavranılmasında çətinlik kimi hallar riyazi 
bacarıqların öyrədilməsini mürəkkəbləşdirə bilər. Buna görə 
də onların fərdi xüsusiyyətlərinə uyğun tədris metodlarının 
seçilməsi vacibdir.

 Belə səmərəli metodlardan biri Touch Math metodudur. 
Bu metod rəqəmlərin üzərində yerləşdirilmiş nöqtələr vasitəsilə 
uşaqlara sayma və hesablama əməliyyatlarını öyrədir. Vizual, 
eşitmə və toxunma duyğularının birlikdə istifadə olunması au-
tizmli uşaqların öyrənmə prosesinə müsbət təsir göstərir.

Autizmli uşaqlarda taktil (toxunma) duyğusunun 
öyrənmədə əhəmiyyəti

 Taktil duyğu — yəni toxunma vasitəsilə məlumat qəbu-
lu — autizm spektr pozuntusu olan uşaqların öyrənmə prose-
sində mühüm rol oynayır. Bir çox autizmli uşaqda sensor emal 
fərqlilikləri müşahidə olunur və bu səbəbdən toxunma əsaslı 
öyrənmə yanaşmaları onların həm diqqətini artırmaq, həm də 
məlumatı daha yaxşı qavramasını dəstəkləmək üçün eff ektiv 
vasitə kimi çıxış edir.

 Taktil stimullaşdırma öyrənmə zamanı uşağın obyek-
tlə birbaşa təmas qurmasına imkan yaradır. Məsələn, müxtəlif 
teksturalı materiallarla işləmək, manipulyativ oyunlar, kinetik 
qum, plastilin və ya real əşyalarla öyrənmə uşağın anlayışları 
daha konkret şəkildə qavramasına kömək edir. Bu yanaşma 
xüsusilə abstrakt anlayışların öyrədilməsində böyük əhəmi-
yyət daşıyır.

 Eyni zamanda taktil fəaliyyətlər uşağın diqqətini cəm-
ləməsinə və öyrənmə prosesinə aktiv şəkildə qoşulmasına 
şərait yaradır. Sensor inteqrasiya problemləri olan uşaqlarda 
bu cür fəaliyyətlər narahatlığı azalda, emosional tənzimləməni 
gücləndirə bilər. Nəticədə uşaq daha uzun müddət təlim fəali-
yyətində iştirak edə bilir.

 Taktil öyrənmə həmçinin motor bacarıqların inkişafına 
da dəstək verir. Əl-göz koordinasiyası, incə motor bacarıqlar 
və gündəlik həyat fəaliyyətləri (məsələn, düymə bağlama, yazı 
yazma, əşyaları tutma) bu yanaşma ilə daha eff ektiv şəkildə 
inkişaf etdirilir.

 Nəticə etibarilə, taktil duyğu əsasında qurulan öyrənmə 
strategiyaları autizmli uşaqlarda həm idrak, həm də davranış 
baxımından müsbət təsir göstərir və onların daha funksional, 
müstəqil və aktiv öyrənən fərdlər kimi inkişafına töhfə verir.



5

Touch Math metodunun mahiyyəti

 Touch Math metodu ilk dəfə xüsusi təhsil sahəsində ri-
yazi bacarıqları zəif inkişaf etmiş uşaqlara dəstək məqsədilə 
yaradılmışdır. Bu metodda 1-dən 9-a qədər rəqəmlərin üzərində 
uyğun sayda nöqtələr və xətlər yerləşdirilir. Belə ki, 1-dən 5-ə 
qədər rəqəmlərin üzərində nöqtə, 6-dan 9-a qədər olan rəqəm-
lərin üzərində isə uyğun sayda xətlər çəkilir.  Uşaq nöqtələrə/
xətlərə toxunaraq və ya yazaraq sayır, nəticədə rəqəmin 
miqdarını daha asan dərk edir.

Məsələn:
•1 rəqəminin üzərində 1 nöqtə 
•2 rəqəminin üzərində 2 nöqtə 
•5 rəqəminin üzərində 5 nöqtə 
•7 rəqəminin üzərində 7 xətt yerləşdirilir. 

 Bu sistem vasitəsilə uşaq rəqəmi yalnız simvol kimi 
deyil, həm də konkret miqdar kimi qəbul edir.

Touch Math metodunun mahiyyəti
Diqqətin cəmlənməsi
 Touch Math metodu uşağın rəqəmlərə və onların 
üzərindəki toxunma nöqtələrinə fokuslanmasını tələb edir. Bu, 
diqqətin daha uzun müddət bir fəaliyyət üzərində qalmasına 
kömək edir. Məsələn: Uşaq “5” rəqəminin üzərindəki nöqtələri 
barmağı ilə toxunaraq sayarkən diqqəti dağılmadan yalnız 
həmin rəqəmə yönəlir.

Yaddaşın möhkəmlənməsi
 Vizual və taktil (toxunma) stimulların birlikdə istifadəsi 
məlumatın yadda qalmasını gücləndirir. Uşaq həm görür, həm 
də toxunur, bu da öyrənməni daha qalıcı edir.

 Məsələn: Uşaq 3 + 2 əməliyyatını edərkən nöqtələrə 
toxunaraq prosesi təkrar etdiyi üçün nəticəni daha asan xatır-
layır.

 Sayma bacarığının inkişafı
 Metod uşağa rəqəmləri ardıcıl şəkildə saymağı praktik 
şəkildə öyrədir. Nöqtələr sayma üçün konkret dəstək rolunu 
oynayır.

Məsələn: Uşaq “4” rəqəminin üzərində 4 nöqtəyə toxunaraq 
saymağı öyrənir və say ardıcıllığını daha yaxşı mənimsəyir.

Toplama və çıxma əməliyyatlarının 
mənimsənilməsi
 Touch Math riyazi əməliyyatları daha konkret və vizual 
edir, bu da abstrakt riyaziyyatı anlaşılan hala gətirir. 

 Məsələn: 6 + 3 əməliyyatında uşaq əvvəl 6-nın, son-
ra 3-ün nöqtələrinə toxunaraq ümumi nəticəni vizual şəkildə 
görür və 9 nəticəsinə daha asan çatır.



7

Müstəqil işləmə bacarığı
 Uşaq tapşırıqları addım-addım izləyərək kənar dəstəyə 
daha az ehtiyac duyur. Bu da onun təkbaşına işləmə bacarığını 
inkişaf etdirir. 

 Məsələn: Şagird müəllim köməyi olmadan 5 toplama 
misalını nöqtələrə toxunaraq özü həll edir.

Özünəinam hissinin artması
 Uşaq riyazi tapşırıqları uğurla yerinə yetirdikcə 
özünəinamı artır və öyrənməyə qarşı daha müsbət münasibət 
formalaşır. 

 Məsələn: Əvvəllər çətinlik çəkdiyi toplama əməliyyat-
larını artıq düzgün həll edən uşaq “bacarıram” hissini yaşayır 
və motivasiyası yüksəlir.

1.Ritmik sayma
 İlk mərhələdə uşağa ritmik şəkildə irəli və geri sayma 
öyrədilir. Məsələn: 1,2,3,.., və s. 10,9,8,.., və s.
2. Rəqəmlərlə tanışlıq
 İkinci mərhələdə  hər rəqəmin üzərinə nöqtələr / xətlər 
çəkmək öyrədilir. Müəllim uşağın barmağını nöqtələr üzərində 
gəzdirərək birlikdə sayır. 

3. Toplama əməliyyatı
 Məsələn: 5 + 2
Uşaq əvvəlcə 5 rəqəmini deyir, sonra 2 rəqəminin nöqtələrini  
də ritmik sayaraq ümumi nəticəni tapır.                                                

4. Çıxma əməliyyatı
 Məsələn: 5 - 2
Uşaq 5 rəqəmindən başlayır və iki nöqtə geri sayaraq cavabı 
müəyyən edir.

5. Müstəqil fəaliyyət
 Müəyyən müddətdən sonra uşaq nöqtələrə ehtiyac ol-
madan zehni şəkildə hesablama aparmağa başlayır.

Touch Math metodunun əsas üstünlükləri bunlardır:
 •Riyazi anlayışları sadələşdirir 
 •Vizual yaddaşı gücləndirir
 •Toxunma vasitəsilə öyrənməni təmin edir 
 •Xüsusi qayğıya ehtiyacı olan uşaqlarda stressi azaldır
 •Uşağın dərsə marağını artırır 
 •Fərdi yanaşmaya imkan verir.

Nəticə
 Touch Math metodu autizmli uşaqlarda hesablama 
bacarıqlarının formalaşdırılması üçün eff ektiv, praktik və müa-
sir yanaşmalardan biridir. Bu metod uşaqların riyaziyyatı qorxu 
və çətinlik kimi deyil, maraqlı fəaliyyət kimi qəbul etməsinə 
kömək edir. Müntəzəm tətbiq zamanı uşaqlarda toplama, çıx-
ma, sayma və müqayisə bacarıqları inkişaf edir. Eyni zamanda 
onların diqqətini, yaddaşını və müstəqilliyini artır. Buna görə 
də xüsusi təhsil müəssisələrində, reabilitasiya mərkəzlərində 
və inklüziv sinifl ərdə Touch Math metodunun geniş tətbiqi 
məqsədəuyğundur.

 “Bu material Azərbaycan Respublikasının Elm və 
Təhsil Nazirliyi tərəfi ndən 2025-ci ildə elan edilən “Elm və 
təhsil sahəsində ictimai təşəbbüslərin dəstəklənməsi” qrant 
müsabiqəsi çərçivəsində “Birgə və Sağlam” İctimai Birliyi 
tərəfi ndən həyata keçirilən “Evdə Təhsilə Cəlb Olunan Xüsu-
si Qayğıya Ehtiyacı Olan Şagirdlərin və Onların Ailələrinin 
Dəstəklənməsi” layihəsi çərçivəsində hazırlanmışdır.”

